
Tórshavn, 29. januar 2007
Viðvíkjandi    uppskoti til løgtingslóg um elveiting 
Kommunusamskipan Føroya (KSF) hevur hin 8. januar 2007 – nakað seinkað – fingið uppskot til løgtingslóg um elveiting frá Vinnumálaráðnum til hoyringar.
KSF metir uppskotið hava sera álvarsligar avleiðingar við sær fyri ræðisrættin yvir elfelagnum SEV. 

Í lógaruppskotinum um avleiðingar av uppskotinum verður sagt, at ongar fíggjarligar avleiðingar verða fyri kommununar. Lat tað verða sagt beinanvegin, at hetta er als ikki rætt. 
SEV kemur sambært uppskotinum at bera útreiðslurnar av at røkja eitt net, sum skal vera fyritreyt fyri frælsari kapping á elframleiðsluøkinum. Higartil hevur SEV røkt eitt net, ið felagið sjálvt hevur verið einasti veitari á. Nú skal SEV standa við útreiðslunum av og tryggja øðrum marknaðaratgongd á elveitingarøkinum. 
Slík ræðisavmarking av ognunum hjá kommununum/SEV hevur sjálvsagt sera víðfevndar fíggjarligar avleiðingar við sær fyri kommunurnar. 
At veita borgarunum ravmagn er meira nátúrliga ein lands- heldur enn ein kommunal uppgáva. KSF kann tí undir ongum umstøðum góðtaka, at limakommunurnar nú skulu gjalda fyri og reka eitt kervi, har landið setir allar týðandi treytir, og har kommunurnar verða at gjalda fyri og skapa fyritreytir fyri frælsu vinnuni. 
Verður uppskotið samtykt sum lóg, verður ræðisavmarkingin so víðfevnd, og kann kosta SEV so nógva pengar, at talan helst er um ognartøku. 
KSF vil tí heita á Vinnumálaráðið um antin at taka sína ábyrgd á seg at veita øllum í landinum neyðuga ravmagnsorku, samstundis sum kommunurnar fáa útgoldið metta virðið á elfelagnum SEV, ella at lata skipanina virka sum hon ger, har kommunurnar/SEV eiga og reka netið og eisini seta treytirnar fyri, hvussu aðrir framleiðarar kunnu gera brúk av netinum. 
KSF fer ikki niður í aðrar lutir av uppskotinum í hesum umfari. Vísandi til viðmerkingarnar omanfyri vil KSF tí staðiliga heita á Vinnumálaráðið um ikki at fara víðari við fyriliggjandi lógaruppskoti uttan fyrst at leggja upp fyri áhugamálunum hjá kommununum. At so stórt og avgerandi mál fyri kommunurnar eftir ætlan verður lagt fram á løgtingi uttan nakra sum helst samráðing við kommunurnar, ið hóast alt eiga SEV, er átaluvert. 

Heitt verður tí á Vinnumálaráðið um at kalla umboð fyri eigararnar av SEV, nevniliga Kommunusamskipan Føroya og Føroya Kommunufelag, saman við SEV á fund, har til ber at viðgera uppskotið sum heild og serstakliga tær veruligu avleiðingarnar, ið uppskotið hevur við sær bæði fyri kommunurnar, SEV og framtíðar elveiting og elframleiðslu í Føroyum. 
Vinarliga vegna Kommunusamskipan Føroya
Heðin Mortensen
/Jóan Petur Hentze

